
शोधसार 
डॉ कमलकिशोर गोयनका ने प्रेमचंद पर युगांतकारी कार्य किया है और ‘प्रेमचंद विशेषज्ञ’ के रूप में प्रतिष्ठित हैं I प्रेमचंद के साहित्य संरक्षण और संवर्धन में उन्होंने अपना सम्पूर्ण जीवन समर्पित कर दिया I गोयनका ने पहली बार प्रेमचंद के व्यक्तित्व एवं कृतित्व को कालक्रमानुसार प्रस्तुत किया है I उन्होंने प्रेमचन्द साहित्य पर जो अद्भुत और विलक्षण कार्य किया है ,वो मौलिक , प्रामाणिक और नवीन तथ्य-उद्घाटन के साथ-साथ युग प्रवर्तक साहित्यकार के रचनात्मक और महत्वपूर्ण आयामों को प्रेरक और प्रभावी ढंग से प्रस्तुत किया I प्रेमचंद पर किया गया उनका यह महत्वपूर्ण कार्य विद्वानों , शोधार्थियों एवं युवा-पीढ़ियों को प्रेरित करता है I प्रेमचंद के संबंध में उन्होंने अप्रकाशित अज्ञात और अप्राप्य सामग्री एकत्र की, गुम दस्तावेजों को खोजा ,पुरानी पत्र-पत्रिकाओं में बिखरी जानकारी को एकत्र किया और नये तथ्यों एवं नयी जानकारी हमारे सम्मुख प्रस्तुत किया हैं I 
बीज शब्द 

प्रस्तावना  
प्रेमचन्‍द हिंदी साहित्‍य जगत के सर्वश्रेष्‍ठ साहित्‍यकार हैं। बहुत से विद्वानों ने उन पर शोध कार्य किया परन्‍तु उन सभी शोधार्थियों में डॉ. कमलकिशोर गोयनका का स्‍थान बहुत ऊँचा एवं विशिष्‍ट है। उन्‍होंने प्रेमचंद के साहित्‍य का केवल मूल्‍यांकन ही नहीं किया बल्कि उनकी अज्ञात एवं अप्राप्‍त रचनाओं का जो विलुप्‍त होने के कगार पर थी, उन्‍हें ढूंढ निकाला और पाठकों के समक्ष प्रस्‍तुत किया। प्रेमचंद के उपन्‍यासों का शिल्‍प-विधान, प्रेमचंद कुछ संस्‍मरण, प्रेमचंद (पॉकेट बुक), प्रेमचंद और शतरंज के खिलाड़ी, प्रेमचंद अध्‍ययन की नई दिशाएँ, रंगभूमि नए आयाम, प्रेमचंद विश्‍वकोश (खंड एक) 'प्रेमचंद का जीवन', 'प्रेमचंद विश्‍वकोश' (खंड-दो) 'प्रेमचंद का जीवन', प्रेमचंद- चित्रात्‍मक जीवनी, 'प्रेमचंद का अप्राप्‍य साहित्‍य’ (खंड दो), प्रेमचंद की हिंदी-उर्दू कहानियाँ, प्रेमचंद रचना संकलन, प्रेमचंद के नाम पत्र, प्रेमचंद देश-प्रेम की कहानियाँ, प्रेमचंद बाल साहित्‍य समग्र, प्रेमचंद अप्राप्‍त कहानियाँ, प्रेमचंद पत्र-कोश प्रेमचंद कहानी रचनावली (छह खंड), प्रेमचंद अनछुए प्रसंग, प्रेमचंद वाद, प्रतिवाद और समवाद, प्रेमचंद मोनोग्राफ, प्रेमचंद सम्‍पूर्ण दलित कहानियाँ, प्रेमचंद प्रतिनिधि संचयन, प्रेमचंद कालजयी कहानियाँ, प्रेमचंद की कहानियों का कालक्रमानुसार अध्‍ययन, 'गोदान' प्रथम संस्‍करण, उर्दू 'गऊदान' हिंदी लिप्‍यंतरण आदि कृतियाँ है जो डॉ. कमलकिशोर गोयनका की अक्षय कीर्ति का आधार हैं। 
विवेचन 
प्रेमचंद के अज्ञात – प्राप्‍य साहित्‍य को प्रथम बार प्रकाश में लाने का श्रेय अमृतराय जी को जाता है। सन् 1957 से सन् 1962 तक की खोज में अमृतराय ने प्रेमचंद का विपुल अज्ञात एवं अप्राप्‍य साहित्‍य पाठकों के सामने प्रस्‍तुत किया। अमृतराय के कार्य से प्रेरित होकर सन् 1962 से डॉ. गोयनका ने प्रेमचंद की अप्राप्‍य रचनाओं पर शोध का कार्य प्रारंभ किया। शोध के विषय में गायनका का विचार है कि शोध की प्रक्रिया में उपलब्धियों के पश्‍चात् भी कुछ-न-कुछ छूट जाता है, इसलिए कोई भी शोध सम्‍पूर्ण नहीं होता बल्कि एक शोध नये को प्रेरित करता है।
'प्रेमचंद का अप्राप्‍य साहित्‍य' के दो खंडों में डॉ. कमलकिशोर गोयनका ने प्रेमचंद के विभिन्‍न विधाओं की अप्राप्‍य एवं अज्ञात सामग्री को व्‍यवस्थित ढंग से संकलित किया है I इसके प्रथम खंड में अनुवाद, उपन्‍यास, कहानी, दस्‍तावेज (अनुबंध पत्र, इन्‍टरव्‍यू, डायरी, जीवन बीमा की रसीद एवं नोटिस, बैंक खाता, प्रेमचंद एवं नियुक्ति पत्र, मनीऑर्डर की रसीद, मानहानि के मुकदमे के दस्‍तावेज रचनाओं की रूपरेखाएँ, विज्ञापन, सेवा पुस्तिका तथा सार्वजनिक ग्रंथ-माला) और पुस्‍तक-समीक्षा के अंतर्गत 192 रचनाएँ एवं  दस्‍तावेज हैं। इसके दूसरे खंड में प्रेमचंद के पत्र, प्रेमचंद के नाम पत्र, भूमिका लेख एवं संपादकीय तथा परिशिष्‍ट में 497 रचनाएँ तथा महत्‍वपूर्ण दस्‍तावेज प्रस्‍तुत किये गये हैं। अप्राप्‍य साहित्‍य के दोनों खंडों में कुल 689 रचनाएँ संकलित हैं जो इतने लम्‍बे वर्षों तक अज्ञात एवं अप्राप्‍य रहकर इतिहास के गर्त में छिपी हुई थीं। कुछ ऐसी रचनाओं का भी संकलन किया गया है जो पहले प्रकाशित तो हुई थीं, लेकिन उनका पाठकों को आसानी से उपलब्‍ध हो पाना मुश्किल था इसलिए ऐसी रचनाओं का भी समावेश इन दोनों खंड में किया गया है। 
प्रेमचंद के अप्राप्‍य एवं अज्ञात रचनाओं पर किया गया ये संकलन कार्य प्रेमचंद के साहित्यिक दृष्टिकोण और विचारों को अभिव्‍यक्‍त करता है। यह कहा जा सकता है कि मूलत: यह एक नये प्रेमचंद से हमें परिचित कराता है, जिससे हम अनभिज्ञ थे। इन अज्ञात एवं अप्राप्‍य रचनाओं को पढ़कर ही प्रेमचंद के सृजन-संसार को समझा जा सकता है तथा प्रेमचंद को समग्र रूप में जाना जा सकता है। प्रेमचंद की अप्राप्‍य और अज्ञात रचनाओं के संकलन का मुख्‍य उद्देश्‍य परिलक्षित करते हुए गोयनका कहते हैं कि ये संकलित रचनाएँ पाठकों को अज्ञात प्रेमचंद से परिचित कराएंगी, जिसमें प्रेमचंद की कुछ जानी-पहचानी प्रवृत्तियों के साथ अलक्षित प्रेमचंद की मूर्ति भी साकार होती प्रतीत होगी। वास्‍तव में , इन अज्ञात एवं अप्राप्‍य रचनाओं को एक साथ रखकर ही प्रेमचंद के सृजन-संसार का एक पूर्ण चित्र उभरता है  और इस संयुक्‍त तथा समग्र साहित्‍य को सामने रखकर ही हम प्रेमचंद को समग्रता में जान सकते हैं।
प्रेमचंद की रचनाओं की संख्‍या तथा प्रकाशन-काल को लेकर हिंदी आलोचकों एवं शोधार्थियों में मतभेद होने के कारण उनकी आठ-दस तक प्रकाशन तिथियाँ प्राप्‍त होती हैं। इसलिए 'प्रेमचंद विश्‍वकोश' को तैयार करते समय गोयनका ने निश्‍चय किया कि प्रेमचंद की सम्‍पूर्ण ज्ञात-अज्ञात, प्राप्‍य-अप्राप्‍य, हिन्‍दी-उर्दू रचनाओं की काल-क्रमानुसार सूची देना आवश्‍यक है। इसके लिए उन्‍होंने उर्दू तथा हिन्‍दी की सभी उपलब्ध पत्र-पत्रिकाओं की पूरी छानबीन की। 
प्रेमचंद का अप्राप्‍य साहित्‍य के दोनों खण्‍डों में महत्‍वपूर्ण हिस्‍सा उन 30 नई कहानियों का जिन्‍हें गोयनका ने खोज निकाली हैं। 'गुप्‍तधन' की भूमिका में अमृतराय ने लिखा था कि मेरा अनुमान है कि अभी 30-40 कहानियाँ और मिलनी चाहिए। अमृतराय के अनुमान को ही आशा की किरण समझकर गोयनका ने उर्दू-हिन्‍दी पत्र-पत्रिकाओं की पुरानी फाइलें खोज निकालीं और बहुत एकाग्रता और लगन के साथ छान-बीन शुरु की। गोयनका द्वारा खोजी गई 30 अप्राप्‍य-अज्ञात कहानियों की सूची इस प्रकार है :- 
1. 'करिश्‍मा-ए-इन्तिकाम' (अद्भुत प्रतिशोध)
2. 'दोनों तरफ से' 
3. 'बड़ी बहन' 
4. 'खौफे-रुसवाई' (बदनामी का डर)
5. 'कैफरे कर्दार' (कर्म-दण्‍ड)
6. 'धोखे की टट्टी' 
7. 'सगे-लैला' (लैला का कुत्‍ता)
8. 'दारु-ए-तल्‍ख' (कड़वी सचाई)
9. 'अपने फ़न का उस्‍ताद' 
10. 'दरवाजा' 
11. 'वियोग और मिलाप' 
12. 'खूने हुर्मत' (प्रतिष्‍ठा की हत्‍या)
13. 'बाँसुरी'
14. 'प्रतिज्ञा' 
15. 'आबे-हयात' (सुधा-रस)
16. 'रूहे-सियाह' (कलुषित आत्‍मा)
17. 'रूहे-हयात' (जीवन की प्राण-शक्ति)
18. 'मोटेराम जी शास्‍त्री का नैराश्‍य' 
19. 'शुदिध' 
20. 'सम्‍पादक मोटेराम जी शास्‍त्री'
21. 'बोहनी'
22. 'खूनी'
23. 'गमी'
24. 'स्‍वप्‍न'
25. 'खेल'
26. 'बीमार बहिन'
27. 'रंगीले बाबू'
28. 'वैराग्‍य'
29. 'बारात'
30. 'कातिल की माँ'
31. 'रोशनी'
32. 'एक अपूर्ण कहानी', उर्दू से, तिथि अज्ञात। 
इस कहानी सूची में 32 कहानियों का उल्‍लेख है कि किन्‍तु मूल रूप से 30 कहानियाँ ही प्राप्‍त होती हैं। क्रम संख्‍या 16 की कहानी 'रूहे-सियाह' क्रम संख्‍या 14 की कहानी 'प्रतिज्ञा' का उर्दू अनुवाद है तथा क्रम संख्‍या 32 एक शीर्षक हीन अधूरी उर्दू कहानी है। 
अत: इस प्रकार प्रेमचंद की अप्राप्‍य कहानियों की संख्‍या 30 है। उपलब्‍ध इन 30 कहानियों के कथ्‍य, चरित्र-सृष्टि तथा उनकी कलात्‍मकता प्रेमचंद को समझने और पढ़ने के लिए नये प्रतिमान स्‍थापित करते  हैं। ‘करिश्‍मा-ए-इन्तिकाम’ पहली कहानी है जो 'जमाना' के फरवरी 1911 के अंक में प्रकाशित हुई थी इस कहानी में स्‍त्री की मान मर्यादा की रक्षा करने का यथार्थपूर्ण ढंग से चित्रण किया गया है। प्रेमचंद की दूसरी कहानी 'दोनों तरफ से' 'जमाना' के मार्च 1911 के अंक में प्रकाशित हुई थी। पहली कहानी की तुलना में ये कहानी अधिक महत्‍वपूर्ण है। इस कहानी से यह प्रमाणित होता है कि महात्‍मा गांधी के भारतीय रंग-मंच पर आने से पहले ही प्रेमचंद ने अछूतोद्धार की ओर गंभीरतापूर्वक सोचना प्रांरभ किया था। प्रेमचंद पर गांधी के प्रभाव को लेकर आज नयी दृष्टि से आलोचना करने की आवश्‍यकता है, गायेनका स्‍पष्‍ट शब्‍दों में लिखते हैं ''प्रेमचंद पर महात्‍मा गांधी के प्रभाव का आकलन नये सिरे से करना होगा।'' बड़ी बहन , कैफरे-कर्दार, सगे लैला ,दारू-ए-तल्ख़, अपने फन का उस्ताद आदि महत्वपूर्ण कहानियाँ हैं जो जीवन की सच्चाई से जुड़ी हुई हैं I प्रेमचंद की इन अप्राप्‍य कहानियों के सर्वेक्षण एवं गहन अध्‍ययन से गोयनका ने कई नये तथ्‍य खोज निकाले हैं। प्रेमचंद के हाथों से छूटी इन कहानियों को गोयनका कमजोर और कलाहीन बिल्‍कुल नहीं मानते हैं। 
	प्रेमचंद की इन कहानियों में मानव मूल्‍यों की रक्षा विशेष रूप से परिलक्षित होती है। प्रेमचंद की इन अप्राप्‍य कहानियों की विशेषता और इनके उद्देश्‍य को व्‍यक्‍त करते हुए गायेनका का कहना है कि प्रेमचंद इन कहानियों में भी मनुष्‍य की उच्‍च मनोवृत्तियों तथा मूल्‍यों की रक्षा करते हैं और बराबर इसका ध्‍यान रखते हैं कि व्‍यक्ति विपदाओं, बाधाओं और कष्‍टों में भी अपराजित बना रहे और उच्‍च मानवीय वृत्तियों को आत्‍मसात् करता रहे। 
	
निष्कर्ष 
अज्ञात एवं अप्राप्‍य साहित्‍य का खोज कार्य अत्‍यंत कठिन है। डॉ. कमलकिशोर गोयनका की ये मेहनत एक संस्‍था के द्वारा किए गए अनथक प्रयासों, समपर्ण भाव तथा कालातीत उपलब्धियों की तरह है। प्रेमचंद के अज्ञात एवं अप्राप्‍य साहित्‍य से संबंधित प्राप्‍त सामग्री को उन्‍होंने 'प्रेमचंद अप्राप्‍य साहित्‍य’ के दो खण्‍डों में भूमिका सहित प्रकाशित कराया है। हिन्‍दी साहित्‍य जगत को प्रेमचंद की देन की जानकारियाँ अज्ञात थीं उन्‍होंने उसे पाठकों तक पहुँचाया। प्रेमचंद के साहित्‍य एवं विचार-जगत को पूर्ण रूप से प्रस्‍तुत करने में गोयनका की यह सबसे बड़ी उपलब्धि है। कहानी, लेख, दस्‍तावेज, पुस्‍तक-समीक्षा, प्रेमचंद के पत्र, प्रेमचंद के नाम पत्र, अनुवाद, भूमिकाएँ और लेख एवं संपादकीय के अनुसार उन्‍होंने प्राप्‍त सामग्र‍ियों का वर्गीकरण किया है। गोयनका द्वारा प्रस्‍तुत 'प्रेमचंद का अप्राप्‍य साहित्‍य' से कई नवीन विचार साहित्‍य जगत के सम्‍मुख प्रस्‍तुत हुए हैं, जिससे प्रेमचंद की बनी-बनाई छवि में एक नवीन रूप जुड़ता है। संकलित 30 कहानियों एवं लेखों की प्रकाशन तिथि तथा पत्रिका का नाम उल्लेख करते हुए गोयनका ने वर्षों से विवादों के घेरे में रहे प्रेमचंद संबंधी कई प्रश्नों का प्रमाण सहित उत्तर दिया है I प्रेमचंद की रचनाओं में अभिव्यक्त विचार और सामाजिक दृष्टिकोण को गोयनका की इस खोज ने नया रूप दिया है, अत: हम कह सकते हैं कि प्रेमचंद के प्राय: लुप्‍त हो गये साहित्‍य की खोज से प्रेमचंद की पूर्ण छवि को प्रस्‍तुत करने तथा एक नवीन स्‍थायी पहचान देने में गोयनका का यह कार्य अद्वितीय है, उललेखनीय है, स्‍तुत्‍य एवं ऐतिहासिक है।

******

